
MULOQOT VA UNI O‘SMIRLIK 
YOSHIDA RIVOJLANTIRISH 
MASALALARI

Orifova Saboat Yakubovna
Namangan viloyati Pedagogik mahorat markazi katta o‘qituvchisi, PhD

Annotatsiya: Ushbu maqolada o‘smir yoshidagi o‘quvchilarda muloqot va uni rivojlantirish masalalari bo‘yicha ma’lu
motlar hamda amaliy mashg‘ulotlardan namunalar berilgan.

Kalit so‘zlar: muloqot, o‘quvchi, rivojlantirish, ko‘nikma, trening, faoliyat.
Abstract: This article discusses the issues of mutual communication of adolescents and their development, as well as 
examples of practical exercises.

Key words: communication, student, development, skill, training, activity.
Аннотация: В данной статье рассмотрены вопросы взаимообщения подростков и их развитие, а также приве-
дены образцы практических занятий.

Ключевые слова: общение, ученик, развитие, умение, тренинг, деятельность.

KIRISH
Muloqot kishilar o‘rtasidagi o‘zaro ta’sirning muhim shakli bo‘lib, insonga xos bo‘lgan faoliyat turlaridan 

biri hisoblanadi. Inson boshqa kishilar bilan insoniy muomalada bo‘lishi uchun u, albatta, muayyan psixologik 
madaniyatni egallagan bo‘lishi kerak. Bu madaniyat quyidagilarni nazarda tutadi: odamlarni bilish va ularning 
psixologiyasini to‘g‘ri baholash, xulq-atvoriga xuddi shunday xushmuomalalik bilan javob berish, har bir kishiga 
nisbatan munosib muomala usullarini tanlash kabilar.

Ma’lumki, jamiyat taraqqiyotini muloqotsiz tasavvur qilib bo‘lmaydi. Qaysi sohani qaramang, mehnat va 
o‘quv faoliyati samaradorligi insonlar o‘rtasidagi muomala va muloqotning qay darajada shakllanganligiga 
bog‘liq. Shunday ekan, kelajagimiz poydevori bo‘lmish yoshlar, yosh mutaxassislarimizga amaliy yordam 
berish maqsadida ulardagi muloqotchanlik malakalarini yanada rivojlantirish, ya’ni turli xil sharoit va vaziyat-
larda insonlar bilan to‘g‘ri muloqot o‘rnata olish, muloqot madaniyati va odobi, so‘zlashish san’ati kabi sifatlarni 
tarbiyalash zarur.

Kishi muomala sirlarini to‘la egallagan bo‘lsa, u har qanday holatda ham o‘zini namoyon eta oladi va 
noqulay vaziyatlardan chiqa oladi. O‘quvchilarga faqat insoniy muomalaning o‘ziga xos xususiyatlari to‘g‘risida 
axborot berib qolmasdan, shu bilan birga ularga maxsus o‘yin va mashqlar yo‘li bilan ham muomala usullarini 
o‘rgatish kerak.

Muloqot kishining alohida ehtiyoji - boshqa kishilar bilan o‘zaro muloqot o‘rnatish ehtiyojini qondiradi. Bu 
ehtiyoj insonning ijtimoiy tabiati bilan bog‘liq bo‘lib, kishilarning ijtimoiy-tarixiy rivojlanishi bilan vujudga keladi.

Muloqot shaxsning rivojlanishida katta ahamiyatga ega bo‘lib, muloqotsiz shaxsning tarkib topishi mumkin 
emas. Aynan muloqot jarayonida tajriba o‘zlashtiriladi, bilimlar to‘planadi, amaliy ko‘nikma va malakalar shakl
lanadi, e’tiqod va qarashlarga erishiladi. Faqat muloqot jarayonidagina ma’naviy ehtiyojlar, axloqiy, siyosiy va 
estetik hislar tarkib topadi va xarakter shakllanadi.

Bu mamlakatimizda ro‘y berayotgan jadal rivojlanish sharoitida inson uchun eng muhim sifat sanaladi. 
Ana shuni hisobga olib, ushbu maqolada pedagoglarimiz uchun bola tarbiyasida muomala sirlarini egallashga 
yordam beradigan ma’lumotlar bermoqchimiz.

MAVZUGA OID ADABIYOTLAR SHARHI
O‘smirlik davrida muloqotning shakllanishi va rivojlanishi pedagogika hamda psixologiyada muhim 

masalalardan biri sifatida o‘rganiladi. O‘quvchilarning jamoaga moslashishi, tengdoshlari va kattalar bilan sama-
rali munosabat o‘rnatishi ularning shaxsiy hamda ijtimoiy rivojlanishida alohida ahamiyat kasb etadi. Muloqot 
jarayonidagi psixologik muhit va shaxslararo munosabatlar masalalari A. Anikeevaning “Jamoada ruhiy muhit” 
asarida yoritilgan. Mazkur manba jamoada sog‘lom psixologik muhitni shakllantirish va shaxslararo munosa-
batlarni tashkil etish masalalarini o‘rganishda muhim ilmiy-uslubiy manbalardan biri hisoblanadi.

Z. Tasqaraevaning “Psixologik xizmat” asari esa ta’lim muhitida psixologik xizmatni tashkil etish bilan bog‘liq 
masalalarni o‘rganishda foydalaniladigan manbalardan biridir. Mazkur yo‘nalishdagi ilmiy-uslubiy yondashuvlar 
o‘quvchilarning psixologik xususiyatlarini o‘rganish, ularning muloqot jarayonida duch keladigan qiyinchiliklarini 
aniqlash hamda tegishli psixologik-pedagogik yordamni tashkil etish zarurligini ko‘rsatadi.

Ko‘pgina o‘smirlar va yuqori sinf o‘quvchilari yolg‘izlik va xavotirlik kechinmalarini boshdan kechiradilar. 
Tevarak-atrofdagilar bilan o‘zaro munosabatlarning buzilishi asab xastaligining vujudga kelishi uchun zamin 
bo‘lib xizmat qilishi mumkin. Odatda, muomalani tuzatishga odamlarga aralashmaydigan va “tajovuzkor” o‘quv
chilar deb ataladigan bolalar ehtiyoj sezadilar. Ularda ham ko‘pincha aynan bir xil sabab - haddan tashqari 
xavotirlanish xususiyati paydo bo‘ladi. Uni yuzaga keltiruvchi obyektlar - tengdoshlar, o‘qituvchilar, ota-onalar, 
bolalarga xos qo‘rquv, dars va hokazolardir.

Hatto ba’zi o‘quvchilar o‘z ota-onalari va yaqinlariga ham ichki his-tuyg‘ularini tushuntirib bera olmaydilar 
va ichki ruhiy siqiqlikdan aziyat chekadilar. Bu bolaning ruhiy zo‘riqishiga sabab bo‘lib, uning faoliyatiga salbiy 
ta’sir qiladi. Shuning uchun o‘quvchi bog‘cha va maktab yoshidayoq fikrlarini qiyinchiliksiz bildira olishi, bosh-
qalar bilan samarali muloqot o‘rnata olish malakasiga ega bo‘lishi kerak.

Yuqoridagi ilmiy-uslubiy qarashlardan kelib chiqib, o‘quvchilarda muloqotchanlik malakalarini rivojlanti
rishda psixologik o‘yinlar, treninglar va maxsus mashqlardan foydalanish muhim ahamiyat kasb etadi. Quyida 
pedagoglar uchun o‘quvchilarda ana shunday muloqotchanlik malakalarini rivojlantirishga qaratilgan mashq
lardan namunalar keltiriladi. Bunday mashg‘ulotlarni samarali olib borish o‘qituvchidan alohida pedagogik va 
psixologik mahorat talab etadi.

TADQIQOT METODOLOGIYASI
Psixologik o‘yin va mashqlar o‘tkazuvchi boshlovchi quyidagi qoidalarga rioya qilishi zarur:

1.	 Muloqotning muhim belgisi - alohida psixologik vaziyat yaratish; u oshkoraligi, qatnashchilarning o‘zaro 
xayrixohligi, bir-biriga ishonchi bilan ajralib turadi.

2.	 Maqbul munosabatlarni avj oldirishda tashabbus ko‘rsatish, suhbatdosh sari birinchi qadam qo‘ya bilish.
3.	 Noqulay vaziyatlarni bartaraf eta olish.
4.	 Psixologik pozitsiyalarning tengligi, hamkorlik qiluvchi sherik bo‘lish qobiliyati.
5.	 Diqqatni taqsimlay olish.
6.	 Kuzatuvchanlik.
7.	 Kishining xatti-harakatlarini tahlil qilish, uning sabablarini ko‘ra bilish qobiliyati.
8.	 Turli vaziyatlarda muomalada o‘zini boshqara bilish.

Mashg‘ulot boshlashda o‘quvchilar guruhiga ruhiy holatning tashqi ko‘rinishga ham naqadar bog‘liq ekan-
ligini xayrixohlik bilan tushuntirib berish va namoyish qilish kerak. Masalan, jur’atsiz holat, ishonchsiz odim 
tashlash, titroq ovoz, xavotirlik holatini faqatgina kuchaytiradi va boshqalarga ta’sir qiladi. O‘quvchilarning 
zo‘riqish holatini bo‘shashtirishga, “siqiqlikni yozish”ga o‘rgatish zarur.

Mashg‘ulotlarni shovqin eshitilmaydigan, yaxshi jihozlangan, yarim qorong‘i, toza havo yetarli bo‘lgan 
xonalarda o‘tkazilgani ma’qulroq. O‘quvchilarni bir-birlari bilan qulayroq muloqotda bo‘lishlari uchun doira shak-
lida o‘tqazish kerak.

TAHLIL VA NATIJALAR
1-mashq. “Introskop”

Maqsad: Mashg‘ulotda qatnashishga ruhiy tayyorlash, o‘z-o‘zini boshqarishga o‘rgatish.
O‘tkazish qoidasi: Bu mashqning nomi ichki tomonni ko‘rish uchun moslama, degan ma’noni anglatadi. 

Boshlovchi har kimga bu moslamani o‘ziga “ulab olish”ni taklif etadi, bunda quyidagi topshiriqlar bilan ish olib 
boriladi:

1.	 Stul yoki kursiga qulay joylashib olib, ko‘zni yumish. Qaysi qo‘l - o‘ng qo‘lmi yoki chap qo‘l - issiqroq ekan-
ligini aniqlash. Fikrlash uchun 15 soniya vaqt beriladi.

2.	 Qaysi oyoq issiqroq?

3.	 Gavdaning qaysi qismi ancha issiqroq?

4.	 Qaysi qismi eng sovuqroq?

5.	 Yuzning qaysi qismi ancha issiqroq? Va hokazo.

Dastlabki javoblarning ko‘plari ishonchsizlik bilan topilgan bo‘ladi. Ko‘pincha ishtirokchilar bir xil baho 
berishga qiynaladilar: ularning sezgilari tarqoq va tutqich bermas bo‘ladi. Dastlabki sinovlarda guruhga 
yordam berish, shubhalanuvchilarni ruhlantirish, jur’atsizlarga sekingina turtki berish kerak. Takroriy urinish-
larda qatnashchilarning fikrlari odatda ancha aniqroq bo‘lib boradi, bu hol o‘z gavdasini “ichki tomondan” idrok 
etishda birmuncha ko‘nikma hosil qilganidan dalolat beradi. Shuni esda tutish kerakki, yurak sohasi hech vaqt 
introskopiya bo‘lmasligi lozim.

2. “Intervyu”

Maqsad: O‘quvchilarda dastlabki muloqotga kirishish malakalarini shakllantirish.
O‘tkazish qoidasi: O‘quvchilar ikki kishidan sheriklarga ajraladilar va bir-birlaridan intervyu oladilar. Bunda 

quyidagicha savollar berilishi mumkin:
1.	 Sevimli mashg‘uloting bormi?
2.	 Nimalar senga ko‘proq yoqmaydi?
3.	 Oilada necha kishisizlar?
4.	 Kelajakda kim bo‘lmoqchisan?
5.	 Sen eng ko‘p nimadan qo‘rqasan?
6.	 Qaysi kino yoki qo‘shiqchini yoqtirasan? Va hokazo.

Har bir kishi ko‘pi bilan 5–7 ta savol beradi.
Mashg‘ulotning barcha qatnashchilaridan intervyu olishlari kerak va har bir ishtirokchi endi navbat bilan 

o‘z sheriklaridan olgan ma’lumotlarni bayon qilib beradi. Birinchi mashg‘ulotlarda qatnashchilarga ular har 
qanday darajada ro‘y-rost javob berishlari mumkinligi haqida yo‘l-yo‘riq berishlari lozim. To‘la ro‘y-rostlik, 
qisman ro‘y-rostlik bilan, umuman “niqobda”, o‘zi uchun emas, boshqa odam uchun javob bergandek bo‘lishi 
mumkin. Bu bir qancha o‘smirlarda ruhiy to‘siqni olib tashlashga yordam beradigan majburiy shartdir. Agar o‘yin 
mashg‘ulotlarida ishonchli muhit tarkib topsa, niqoblanishga intilish o‘z-o‘zidan yo‘qoladi.

3. “Insoniy fazilat”

Maqsad: Qatnashchilarda xayrixohlik muhitini vujudga keltirish. Ko‘pchilik oldida fikrni erkin bayon qilishga 
o‘rgatish.

O‘tkazish qoidasi: Navbati bilan har bir ishtirokchi o‘z nuqtai nazaridan kelib chiqib, bittadan eng yaxshi 
insoniy fazilatlardan aytadilar. Masalan: xushmuomalalik, samimiylik, kamtarinlik, chaqqonlik, epchillik, kirishu-
vchanlik va hokazo. Ularning hammasi qo‘shilganda ajoyib xarakteristika paydo bo‘lishi kerak.

4. “Mimika va imo-ishoralar”

Maqsad: Muloqotning paralingvistik vositalarini rivojlantirish.
O‘tkazish qoidasi: Qatnashchilar ikki kishidan bo‘lib, bir-birlariga qarama-qarshi holatni yuz va qo‘l 

harakatlari orqali namoyish etadilar. Masalan: g‘azab va xotirjamlik, g‘am va quvonch, charchoq va tetiklik va 
hokazolar.

Ikkinchi variant: har bir juftlik sherigiga imo-ishora orqali turli xil topshiriq beradi, masalan, “gulga suv 
quyish”, “doskani tozalab artish”, “mebellarning o‘rnini almashtirish”. Ikkinchi sherik hammaning oldida tush-
ungan narsasini bajarib berishi kerak.

5. “Dialogli strategiya”

Maqsad: Og‘zaki (so‘zli) muloqotni: gapirish va boshqa kishini tinglash malakasini mashq qildirishga 
qaratilgan.

O‘tkazish qoidasi: Qatnashchilar navbat bilan biror-bir narsa yoki hodisa haqida fikr bildiradi. Masalan, 
o‘zga sayyoraliklar haqida. Navbatdagi qatnashchi o‘sha fikrni takrorlab, unga o‘z fikrini qo‘shadi va hokazo. 
Hamma fikrlar qo‘shilib, bir voqea yaratiladi.

II mashg‘ulot

1-mashq. “Mashhur ertaklar”

Maqsad: Ma’lum bir rollarni bajarish orqali muloqotga kirishish.
O‘tkazish qoidasi: Mashhur ertaklardan birortasi tanlab olinadi. Masalan, “Qizil shapkacha”, “Uch og‘a-ini 

botirlar” kabi. Har kimga ma’lum bir rol tanlab beriladi. Rollarni bajarayotganda syujetdan chetga chiqilsa, 
yanada yaxshiroq bo‘ladi. Mustaqil o‘yin qatnashchilarning qiziqishini orttiradi, ko‘proq diqqat-e’tiborni talab 
qiladi, muloqotli nutqda ta’sirchan gapirishni mashq qildiradi (tayyorgarlik ko‘rmasdan ertak-sahnachalar 
o‘ynash), shaxsning o‘zaro fikr almashishga doir refleks xususiyatlarini rag‘batlantiradi.

2. “Xayoliy loyihalarni himoya qilish”

Maqsad: Xavotirlikni olib tashlash, kulgili bo‘lib ko‘rinishdan qo‘rquvga barham berish.
O‘tkazish qoidasi: Ko‘ngillilarga muayyan mavzuda loyihalar o‘ylab topish (mustaqil ravishda yoki 

birlashgan holda) tavsiya etiladi: “Suv ostidagi uyning loyihasi”, “Fazoviy shaharcha loyihasi”, “Changalzorda 
yura oladigan vezdexod loyihasi” va hokazo. Loyihani himoya qilish shartlari quyidagichadir: loyihalarni beza-
tishda vatman qog‘ozdagi chizmadan, sinf taxtasida bo‘r bilan ishlangan rasmlardan foydalanish mumkin.

Loyihalarni himoya qilish muallifni vaziyat xo‘jayini mavqeiga chiqarib qo‘yadi. O‘z loyihalari bilan biror 
marta ham chiqa olishga jur’at eta olmaydigan (avvalo, aqliy rivojlanishi past darajada bo‘lganligi sababli) 
bolalar ham topiladi. Lekin ular buning o‘rnini faollik bilan himoya qilayotganlarga savol berish orqali qoplashga 
urinadilar. Shunisi qiziqarliki, bu bolalar rahbarning: “Navbatdagi mashg‘ulotni qanday o‘ynaymiz?” degan 
savoliga, albatta, qandaydir xayoliy loyihalarni taklif qiladilar. Ko‘rinib turibdiki, bu sinfda ancha yuqori mavqega 
ega bo‘lgan bolalar bilan “teng” muomalada bo‘lish imkoniyati mazkur bolalarga hissiy qulaylik yaratadi.

3. “Munozara”

Maqsad: Turli xil mavzular bo‘yicha erkin fikr bildirishga o‘rgatish.
O‘tkazish qoidasi: Qatnashchilar bilan muhokama uchun mavzu tanlanadi. U guruh rahbari, qatnash-

chilar tomonidan taklif etilishi mumkin. U “Do‘stlik nima?”, “Loqaydlar qaydan paydo bo‘ladi?” kabilar. O‘quv
chilar birgalikda ushbu mavzuni muhokama etadilar. Boshlovchi har bir o‘quvchining qisqa bo‘lsa-da, fikrini 
olishga urinishi kerak.

4. “Mening muammoyim”

Maqsad: O‘quvchilarni muomala jarayonida o‘zini tushunishga va tahlil qilishga o‘rgatish.
O‘tkazish qoidasi: Qatnashchilar navbat bilan boshqalar bilan muomala qilishda ko‘proq nima unga xalaqit 

berishini aytishga harakat qiladilar. Masalan, tortinchoqlik, kulgiga qolishdan qo‘rqish, o‘ziga ishonmaslik, bosh-
qalarning o‘zidan ustunligi, atrofdagilarning yoqmasligi va hokazo.

Boshlovchi bunday vaziyatlar faqat sizlarda emas, ko‘pchilikda yuz beradi, lekin vaziyatlarni bartaraf etish 
mumkinligi va bunda mazkur mashg‘ulotlar yordam berishini tushuntiradi.

5. “Ko‘chada”

Maqsad: Jamoat joylarida va boshqalarga murojaat qilishga o‘rgatish.
O‘tkazish qoidasi: Qatnashchilar ikki kishidan sheriklarga ajraladilar va bir-birlariga ko‘chada ko‘ringan 

notanish kishiga murojaat qilganday muomala qiladilar. Masalan, “Kechirasiz, shu yo‘l shifoxonaga olib 
boradimi?”, “Agar mumkin bo‘lsa, soatni aytib yuborsangiz”, “Sumkangiz o‘tirg‘ichda qolib ketdi”, “Shu matoni 
qaysi magazindan oldingiz?” va hokazo.

XULOSA VA TAKLIFLAR
Bu sanab o‘tilgan barcha o‘yin shakllari muomala qilish usullarini shakllantirishga yordam beradi: ular 

bolalarni muomala strategiyasi bilan tanishtiradi. Bundan tashqari, pedagoglarimiz turli xil o‘quvchilar uchun 
mo‘ljallangan psixologik trening mashg‘ulotlari namunalari berilgan adabiyotlardan ham foydalanishsa bo‘ladi. 
Chunki psixotrening mashg‘ulotlari o‘quvchilarning ruhiy xususiyatlarini profilaktika va korreksiya qiladi.

Foydalanilgan adabiyotlar ro‘yxati:
1.	 A. Anikeeva. Jamoada ruhiy muhit. Toshkent: O‘qituvchi, 1994-yil.
2.	 Z. Tasqaraeva. Psixologik xizmat. T., 2006-yil.
3.	 htt www lib. psixology.ru

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

